
Craidd 
Erthygl 1 – Nerth eu pennau

Pam mae pobl yn gweiddi? 

Gwrandewch ar y darnau drwy glicio ar y saeth ar y llun. Yna, atebwch y cwestiynau ar y taflenni gwaith.

Bydd rhaid i chi argraffu taflenni'r Tasgau cyn gwrando ar y darnau.
Erthygl 2 – Y melinydd, ei fab a’r asyn

Un tro, roedd melinydd a'i fab yn mynd â'u hasyn i'r ffair i'w werthu. Roedd y tri ohonyn nhw'n cerdded ar hyd y ffordd pan welon nhw grŵp o ferched. Gwaeddodd un ohonyn nhw'n uchel,
"Pam rydych chi'n cerdded? Ewch ar gefn yr asyn!"
Pan glywodd y melinydd hyn, dywedodd wrth ei fab am eistedd ar gefn yr asyn ac i ffwrdd â nhw eto.

                                                  ***

Ar ôl ychydig, gwelon nhw grŵp arall o bobl. Gwaeddodd un ohonyn nhw'n uchel,
"Edrychwch ar y bachgen ifanc yna'n reidio ar gefn yr asyn, a'i dad yn gorfod cerdded!"
Yna, gwaeddodd y dyn ar y bachgen ifanc, "Tyrd i lawr o gefn yr asyn yna a gad i dy dad eistedd arno!"
Daeth y bachgen i lawr ac aeth y melinydd ar gefn yr asyn ac i ffwrdd â nhw unwaith eto.

                                                   ***

Yna, gwelon nhw grŵp o wragedd a phlant.  Gwaeddodd un o'r gwragedd ar yr hen ddyn,
"Sut gallwch chi eistedd fan'na ar gefn yr asyn a gadael i'ch mab gerdded wrth eich ochr?"
Felly, dywedodd y melinydd wrth ei fab am neidio i fyny ar gefn yr asyn, y tu ôl iddo. 

                                                   ***

Erbyn hyn, roedden nhw'n agosáu at y dref lle roedd y farchnad. Daeth un o bobl y dref allan i gyfarfod â nhw. Gofynnodd i'r melinydd,
"Eich asyn chi ydy hwnna?"
"Ie, wrth gwrs," atebodd y melinydd.
"Wel, pam ar y ddaear ydych chi'n rhoi cymaint o bwysau arno? Does dim synnwyr bod y ddau ohonoch chi'n eistedd ar ei gefn! Druan o'r asyn! Byddai'n well petaech chi'ch dau'n ei gario fo na'i fod o'n eich cario chi!"
Felly, neidiodd y melinydd a'i fab i lawr o gefn yr asyn. Yna, clymon nhw ei draed a'i hongian wrth bolyn a dechreuon nhw gerdded tuag at y dref unwaith eto.

                                                   ***

Wrth iddyn nhw groesi pont a oedd yn rhedeg dros afon, dechreuodd llawer o bobl chwerthin am eu pennau.  "Am wirion," gwaeddodd ohonyn nhw. "Dyn a bachgen yn cario asyn!"
Dechreuon nhw weiddi a gwneud sŵn mawr. Dechreuodd yr asyn deimlo'n ofnus. Dechreuodd gicio a chicio, nes bod y clymau o gwmpas ei draed yn datod.
Yna, yn sydyn, syrthiodd yr asyn i'r afon a marw.

                                                   ***

Doedd dim amdani ond troi tuag adre, heb yr asyn, ond roedd y melinydd wedi dysgu gwers bwysig iawn y diwrnod hwnnw …

Oeddech chi'n gwybod...?

Un o chwedlau Aesop yw'r stori yma.

Pwy oedd Aesop?
Does neb yn gwybod yn bendant pwy oedd Aesop ond mae'n bosib ei fod e'n byw yng ngwlad Groeg tua 620-560 CC ac efallai ei fod e'n gaethwas. Roedd e'n mwynhau adrodd chwedlau ond mae'n bosib nad fe gyfansoddodd pob un o'r straeon roedd e'n eu hadrodd. Mae'n debyg iddo gael ei ryddhau gan ei feistr gan ei fod e'n mwynhau chwedlau Aesop cymaint.

Roedd Aesop yn adrodd chwedlau arbennig - chwedlau oedd yn cynnwys gwers - fel y chwedl "Y melinydd, ei fab a'r asyn". Roedd e'n eu hadrodd nhw er mwyn dysgu pobl.

Roedd y bobl, wedyn, yn adrodd y chwedlau wrth ei gilydd ac felly roedd y chwedlau'n cael eu pasio i lawr dros filoedd o flynyddoedd.
Erthygl 3 - Rhyfedd
Sam Jones

Oddi wrth:   sam@gwecym.org
Anfonwyd: 15 Awst 2010 20:37
At:                gweiddi@tinopolis.com
Testun:        athletau gwahanol 

Helo 'na!

Dw i wedi colli fy llais! Dw i wedi bod yn gweiddi a gweiddi - nerth fy mhen - mewn cystadlaethau athletau arbennig iawn yn Llundain - cystadlaethau Athletau Mewn Gwisg Swmo.

Dechreuodd y cystadlaethau yn y flwyddyn 2008 ac maen nhw eitha tebyg i'r athletau yn yr ysgol. Mae rasys 100 metr a 400 metr, cystadleuaeth naid hir a naid uchel a thaflu maen (shot put.) Mae enillwyr pob categori'n ennill medal ac mae'r athletwr gorau'n ennill medal arbennig.

Ond mae un gwahaniaeth pwysig rhwng y cystadlaethau yma a'r athletau yn yr ysgol. Rhaid i'r athletwyr yma wisgo dillad arbennig iawn. Rhaid gwisgo siwt Swmo - nid siorts a chrys T. Mae'r siwt yn llawn sbwng (foam) ac mae'n pwyso tua 11kg. Felly, mae symud y coesau a'r breichiau'n eitha anodd. Dyna pam dw i wedi bod yn gweiddi - dw i wedi bod yn trio annog rhai o'r cystadleuwyr mwyaf araf i redeg yn gynt!

Mae'r rheolau'n gwneud pethau'n anodd i'r cystadleuwyr. Wrth redeg, er enghraifft, rhaid aros o fewn eich lôn. Dychmygwch pa mor anodd yw hyn oherwydd y wisg Swmo enfawr!

Rhaid peidio â sefyll dros y llinell gychwyn ar ddechrau ras. Mae hyn yn gallu bod yn anodd gan ei bod yn anodd gweld y llinell - oherwydd y wisg Swmo enfawr!

Ac i wneud pethau'n waeth, dydych chi ddim yn cael codi'ch siwt wrth i chi redeg! Gallwch chi ddychmygu beth sy'n digwydd yn reit aml!

Wel, well i fi fynd i garglo er mwyn gweld ydw i'n gallu cael fy llais yn ôl. Pob hwyl am y tro!

Sam
Athletau Siwt Swmo

Os ydych chi eisiau mwy o wybodaeth am Athletau Mewn Gwisg Swmo, ewch i sumosuitathletics.co.uk
 

 

Estynnol 
Erthygl 1 – Nerth eu pennau

Mae llawer o weiddi'n digwydd mewn gemau rygbi rhyngwladol, e.e.
•    mae'r dorf yn gweiddi er mwyn cefnogi'r timau
•    mae'r capten yn gweiddi ar ei dîm er mwyn eu hannog
•    mae'r dyfarnwr yn gweiddi ar y chwaraewyr weithiau er mwyn cael trefn.

Mae un tîm rygbi'n gweiddi'n uchel ar ddechrau gemau rygbi rhyngwladol.
Maen nhw'n gweiddi nerth eu pennau, gan symud eu cyrff a'u llygaid - ac, ar y diwedd, maen nhw'n tynnu tafod ar y tîm arall.

Pwy? Tîm y Crysau Duon o Seland Newydd.

Pam? Mae'r gweiddi yma'n rhan o'u traddodiad nhw. Yr enw ar y gweiddi a'r symudiadau yw Haka.

Yr Haka

Yr Haka mwyaf poblogaidd cyn gêm rygbi yw'r "Ka Mate!"

Mae'n debyg ei fod wedi cael ei greu gan Te Rauparaha (1768-1849), a oedd yn bennaeth llwyth y Ngati Toa, yn Seland Newydd. Roedd e'n bennaeth dewr ond ar un adeg roedd rhaid iddo ffoi am ei fywyd rhag ei elynion. Aeth i dir pennaeth arall o'r enw Te Whareangi a gofyn a gâi guddio yno. Dywedodd Te Whareangi y câi guddio mewn pydew, sef pwll mawr, tywyll yn y ddaear, lle roedd tatws melys yn cael eu cadw.

Daeth y gelynion i chwilio am Te Rauparaha ac roedd e'n ofni ei fod yn mynd i farw. Ond ciliodd y gelynion a sylweddolodd Te Rauparaha ei fod e'n ddiogel. Daeth Te Whareangi i'w ollwng yn rhydd o'r pydew.

Daeth Te Rauparaha allan o'r pydew a chanodd yr Haka i ddiolch iddo. Mae'n debyg fod gan Te Whareangi lawer o wallt ac mae'r Haka'n sôn am "y dyn blewog".

Oeddech chi'n gwybod...?

Heddiw, mae'r dorf yn Stadiwm y Mileniwm yn canu 'Hen Wlad fy Nhadau' ar ddechrau gemau rhyngwladol. Y tro cyntaf i hyn ddigwydd oedd yn 1905, ar ddechrau'r gêm rhwng Cymru a Seland Newydd neu'r Crysau Duon.

Pam ganon nhw'r anthem? Er mwyn ateb Haka y Crysau Duon.

Gêm arbennig

Roedd hon yn gêm anhygoel!

Roedd y Crysau Duon yn dîm ardderchog ac roedden nhw'n dod i Gymru heb gael eu curo gan unrhyw dîm arall. Roedden nhw wedi curo Awstralia (14-3), Yr Alban (12-7), Iwerddon (15-0) a Lloegr (15-0), ac felly roedden nhw'n barod i guro Cymru hefyd.

OND …
Cymru enillodd:
Cymru: 3 Seland Newydd: 0

Pam mae'r Crysau Duon yn perfformio'r Haka cyn gêm ryngwladol?

Mae'r Haka'n gallu codi ofn ar y tîm arall, ond yn ogystal â hynny, mae'n brofiad arbennig i dîm y Crysau Duon eu hunain. Dychmygwch y profiad - maen nhw'n sefyll ar gae rygbi mewn gwlad arall, o flaen miloedd o gefnogwyr y tîm arall, ond maen nhw'n cofio gyda balchder am eu gwlad nhw eu hunain wrth iddyn nhw berfformio'r Haka. Mae'n brofiad emosiynol iawn!

Os ydych chi eisiau gweld tîm y Crysau Duon yn gwneud yr Haka, cliciwch yma:
http://www.youtube.com/watch?v=tdMCAV6Yd0Y
Erthygl 2, Lefel 2 – Y sgrech
 
Edrychwch ar y llun yma.
Teitl:
Skrik (Y Sgrech neu The Scream)
Arlunydd:
Edvard Munch (1863-1944)
O ble:
Norwy
Dyddiad y llun:
1893, er bod Munch wedi creu gwahanol fersiynau ar adegau gwahanol

Bu farw rhieni, brawd a chwaer yr arlunydd pan oedd e'n ifanc. Efallai bod hyn yn egluro pam mae llawer o'i luniau'n drist ac yn besimistaidd.

Llun byd enwog

Mae'r llun yn dangos rhywun mewn poen. Dydyn ni ddim yn gwybod ai dyn neu ddynes sydd yn y llun - ond mae'r person yma'n sgrechian. Pam, tybed?

Mae'r llun yma'n enwog iawn, iawn. Yn wir, dyma lun mwyaf enwog Edvard Munch ac mae'n werth miliynau o bunnau.

Mae'r llun wedi cael ei ddwyn ddwywaith:

· 1994: Daeth lladron i Oriel Genedlaethol Norwy, Oslo, a dwyn fersiwn o'r llun. Wrth iddyn nhw adael, gadawon nhw'r neges yma ar gyfer swyddogion yr Oriel, "Diolch am y diogelwch gwael". Daeth yr heddlu o hyd i'r llun rai misoedd yn ddiweddarach.

· 2004: Cerddodd lladron i mewn i Amgueddfa Munch, Oslo, yng ngolau dydd. Roedden nhw'n gwisgo mygydau ac yn cario gynnau. Cymeron nhw'r llun a cherdded allan. Daeth yr heddlu o hyd i'r llun yn 2006.

Ffilm arswyd

Ydych chi wedi gweld y ffilm 'Scream'?

Ffilm arswyd yw hi ac mae rhywun yn mynd o gwmpas yn lladd pobl! Mae'r llofrudd yn gwisgo mwgwd sy'n debyg iawn i'r wyneb yn llun Edvard Munch.

Mae'r mwgwd hwn yn un o'r gwisgoedd ffansi Calan Gaeaf mwyaf poblogaidd!
Erthygl 3 – Trip yr ysgol
Y ffatri gacennau

Aeth Iolo 'da'r ysgol i'r ffatri
Gacennau a chwstard a jeli,
  Ond syrthiodd i'r vat
  A gwaeddodd ar Matt
"Rho raff i fi cyn i fi foddi."
Y sŵ

I'r sŵ aeth y merched a'r bechgyn,
Pob un gyda'i got law a'i becyn,
  Aeth Sam at y tsita
  A chynnig ei bitsa
Ond bwytodd e Sam, pob briwsionyn.

Fe waeddodd Miss Jones fel gorila
A sgrechiodd pob mwnci ac epa,
  Roedd tipyn o banig
  A'r athro yn manig
Ond cnoi yn hamddenol wnâi'r tsita!

Yr ynys

Aeth trip Blwyddyn 7 draw i'r ynys
A dyna i chi brofiad anfelys -
  Fe welon nhw'r athro
  Ar draeth yn torheulo
Mewn dim ond ei fest wen a'i dronsys!
Non ap Emlyn

Heriol 
Erthygl 1 – Nerth eu pennau
Ydych chi'n gwylio rhaglenni Cymraeg ar S4C weithiau?

Mae llawer o wahanol fathau o raglenni wrth gwrs, e.e.

· rhaglenni dogfen

· rhaglenni cylchgrawn

· rhaglenni byd natur

· rhaglenni cerddoriaeth

· rhaglenni chwaraeon

· rhaglenni plant

· dramâu

· y newyddion a'r tywydd

heb sôn am yr opera sebon boblogaidd 'Pobol y Cwm'.

Gweiddi am sianel

Rydyn ni'n gallu gwylio S4C heddiw oherwydd bod pobl yn y gorffennol wedi bod yn gweiddi dros gael sianel Gymraeg. Roedd rhaid iddyn nhw weiddi nerth eu pennau!

Tan 1982, doedd dim sianel Gymraeg, er bod rhai rhaglenni Cymraeg yn cael eu dangos ar sianeli eraill. Doedd llawer o bobl Cymru ddim yn hapus â'r sefyllfa yma o gwbl. Roedden nhw'n dweud, "Rhaid i ni gael ein sianel ein hunain i ddangos rhaglenni Cymraeg bob nos."

Bu llawer o bobl yn protestio ac yn gweiddi. Gwrthododd rhai pobl dalu am eu trwydded deledu - mewn protest. Aeth rhai mor bell â dringo mastiau teledu uchel er mwyn ceisio tynnu sylw at y ffaith y dylen ni gael sianel Gymraeg.

Aeth un dyn yn bellach na hyn! Penderfynodd Gwynfor Evans, a oedd wedi bod yn arweinydd Plaid Cymru, ei fod e'n mynd i ymprydio - ei fod e'n mynd i fynd heb fwyd - hyd yn oed os oedd hynny'n arwain at ei farwolaeth.

Cafodd y llywodraeth yn Llundain dipyn o fraw ac, yn y diwedd, cytunon nhw i roi sianel Gymraeg i Gymru.

Y dechrau

Felly, ar 1 Tachwedd 1982, am saith o'r gloch, daeth S4C i'r sgrin deledu am y tro cyntaf erioed. SuperTed oedd un o'r cymeriadau cyntaf i ymddangos ar y sgrin a daeth e mor boblogaidd fel y cafodd y straeon eu cyfieithu i'r Saesneg.

Ers hynny, mae llawer o wahanol fathau o raglenni Cymraeg a ffilmiau Cymraeg wedi cael eu creu ac rydyn ni'n gallu eu gwylio ar un sianel - diolch i'r bobl a fu'n gweiddi!
Erthygl 2 – Y waedd
Fe'ch gwahoddir i ginio arbennig i ddathlu
Pen-blwydd Cynthia Harris-Taylor

Yn:     Castell Cefn Coed
Ar:      Ddydd Sadwrn, 29 Hydref
Am:    12.30

Gwisg ffurfiol os gwelwch yn dda

                                                         ***

"Croeso i fy mharti pen-blwydd," dywedodd Cynthia yn y lolfa fawr yn yr hen gastell. "O, dw i mor lwcus yn cael dathlu fy mhen-blwydd yn 50 oed gyda fy hoff bobl yn y byd!"

Edrychodd y grŵp bychan ar ei gilydd. "Hoff bobl yn y byd?" Nhw oedd yr unig rai oedd wedi derbyn y gwahoddiad a'r unig reswm roedden nhw yma oedd bod rhaid iddyn nhw ddod.

"Bobl bach … hanner cant - a dw i ddim yn edrych ddiwrnod yn fwy na thri deg!" aeth Cynthia yn ei blaen.
"Hy!" meddyliodd Marc, ei mab-yng-nghyfraith. "Dim mwy na thri deg wir!  Rwyt ti'n edrych yn saith deg o leiaf, yr hen sguthan greulon, hunanol, falch!" Doedd Marc ddim yn hoffi ei fam-yng-nghyfraith! Roedd hi'n meddwl ei bod hi'n well na phawb arall ac roedd hi bob amser yn ei fychanu e. Roedd hi mor wahanol i'w merch, Catrin, ei wraig e!

"Mam, rhaid i fi fynd allan i'r ardd am awyr iach," dywedodd Cai. Roedd e'n 25 oed, yr un oed â Catrin, ei efaill.
"O? Wyt ti'n teimlo'n sâl?" gofynnodd Cynthia i'w mab.
"Ychydig - ond bydda i'n well ar ôl cael awyr iach."
"Mi ddo i gyda ti," awgrymodd Bruce, tad Cai.
"Na, na!" atebodd Cai braidd yn rhy sydyn. Y gwir oedd bod Cai wedi trefnu i gyfarfod â Lois yn yr ardd. Roedd hi'n gariad iddo ac roedd hi'n gweithio yn yr hen gastell.
"Na wnei wir," atebodd Cynthia'n benderfynol. "Yma mae dy le di - yma, gyda dy wraig!"

Druan  o Bruce. Roedd e wedi cael bywyd anodd yn byw gyda Cynthia am dri deg o flynyddoedd. Roedd hi'n ddynes anodd iawn!

"Ga i ddod allan gyda ti am funud neu ddwy?" gofynnodd Catrin.
"O, iawn, os wyt ti eisiau," atebodd Cai. Roedd Catrin yn gwybod am Lois. Roedd hi a Cai wedi cadw'n dawel am berthynas Cai a Lois ers tri mis oherwydd roedd y ddau'n gwybod na fyddai Lois byth yn plesio'u mam. Gallen nhw ddychmygu beth fyddai hi'n ei ddweud petai'n gwybod am y berthynas, "Ti, gyda dy swydd ardderchog yn y banc … yn mynd allan gyda morwyn …!" Roedd hi wedi gwneud digon o ffỳs pan ddywedodd Catrin ei bod hi am briodi Marc, ddwy flynedd yn gynt.
"Priodi rhywun sy'n gweithio mewn siop?!" oedd sylw ei mam ar y pryd.
Na, doedd Cynthia ddim wedi derbyn perthynas Marc a Catrin - a fyddai hi byth yn derbyn perthynas Lois a Cai, felly gwell oedd peidio â dweud unrhyw beth - am y tro!

Roedd un person arall wedi dod i'r cinio pen-blwydd - Glenys, hen "ffrind" i Cynthia. Roedd hi'n byw ar ei phen ei hun ar yr un stryd. Roedd Cynthia yn ei galw hi'n "ffrind" oherwydd roedd hi wrth ei bodd yn ceisio rhedeg ei bywyd hi. Doedd Glenys ddim yn gallu gwneud unrhyw beth heb fod Cynthia'n dod i wybod amdano. Roedd gas gan Glenys Cynthia - yn enwedig gan iddi briodi ei chariad, dri deg o flynyddoedd yn ôl.

"Iawn, ewch chi'ch dau allan i'r ardd, ac fe gawn ni - eich tad, Glenys, Marc a fi - sgwrs fach yma o flaen y tân."
Tynnodd Marc wyneb y tu ôl i gefn Cynthia. Yn sydyn, fel petai wedi ei drefnu, dyma ffôn symudol Marc yn dechrau canu.
"Wel, wir!" ebychodd Cynthia. "Alli di ddim diffodd y peiriant yna hyd yn oed i gael cinio pen-blwydd gyda dy fam-yng-nghyfraith annwyl!"
Edrychodd Marc ar y ffôn i weld pwy oedd yn ffonio. Edrychodd i fyny a dywedodd, "Busnes!".
"Tybed beth ydy'r broblem nawr?" gofynnodd Cynthia. "Dy staff yn methu cyfrif faint yw pris dau dun o ffa pob efallai … neu efallai bod lladron wedi dwyn yr arian o'r til - tua phymtheg punt, mae'n siŵr."
Edrychodd Marc arni'n gas a cherddodd allan, gyda'r ffôn symudol wrth ei glust.
Dilynodd Cai a Catrin e tua'r cyntedd.
Yn sydyn, cododd Glenys ar ei thraed. "Dw i wedi anghofio'ch anrheg chi yn y car. Mi a i i'w nôl hi nawr. Tybed allech chi roi help llaw i fi, Bruce?"
Neidiodd Bruce ar ei draed, "Wrth gwrs!" a gadawodd y ddau heb ddweud yr un gair arall.
Aeth Cynthia i eistedd yn y gadair uchel oedd yn wynebu'r tân.

                                                          ***

"Mae'r bwyd yn barod!" dywedodd y forwyn wrth gerdded i mewn i'r lolfa rai munudau wedyn. "O, does neb yma," meddyliodd. "Ble mae pawb wedi mynd?"

Ond yna, gwelodd fod rhywun yn eistedd yn y gadair uchel oedd yn wynebu'r tân. Roedd y gadair yma'n wynebu oddi wrthi ac felly aeth i fyny ati.

"Mae'r bwyd yn... aaaaaaaaaaaaaaaaaaaaaaaaaaaaaa."

Clywodd pawb y waedd uchel - Bruce, Glenys, Cai, Catrin a Marc - a rhuthrodd pawb tuag at y lolfa.

Erthygl 3 – Gweiddi – neu beidio?
Mae gweiddi'n gallu bod yn beth cadarnhaol iawn, yn enwedig os ydych chi'n cefnogi rhywun mewn cystadleuaeth. Ond mae'n gallu bod yn negyddol iawn hefyd, yn enwedig os ydych chi'n gweiddi oherwydd eich bod chi'n teimlo'n flin, yn grac neu'n ddig!

Yn ôl arolwg diweddar, Prydain yw'r wlad fwyaf blin, crac neu ddig yn Ewrop. Dyma ble mae pobl yn colli eu tymer amlaf!

Mae'n debyg mai pobl yr Eidal sy'n dod yn ail a phobl Ffrainc sy'n drydydd.

Beth sy'n gwneud i bobl Prydain golli eu tymer, felly?
Dyma rai o'r achosion mwyaf cyffredin:

· Pobl eraill yn neidio'r ciw

· Methu symud mewn traffig - traffic jam

· Gwasanaeth gwael mewn siop

· Cymdogion swnllyd neu anghwrtais

· Rhegi yn gyhoeddus

· Poeri yn y stryd

· Cyfrifiaduron sydd ddim yn gweithio'n iawn

 Gweiddi blin
Wrth golli tymer, mae rhai pobl yn siarad yn uchel ac yn gweiddi! Dydy hyn ddim yn beth da i'r person sy'n gweiddi nac ychwaith i'r person neu'r bobl mae'n gweiddi arnyn nhw, fel mae'r e-bost yma at gylchgrawn pobl ifanc yn dangos:

Oddi wrth: hanna@gwecym.org 
Anfonwyd: 31 Hydref 2011 17:13
At: cyngor@Kim.org
Testun: help

Annwyl Kim

Dw i'n teimlo mor ddiflas! 

Heddiw yn yr ysgol, roedden ni'n gweithio mewn grwpiau mewn cwis iaith. Roedd rhaid i ni edrych ar lun am ddwy funud ac yna, gofynnodd yr athro gwestiynau i bob grŵp  yn ei dro - yn Sbaeneg.

Cawson ni gwestiwn yn gofyn ar ba ochr roedd yr haul. Doedd dau o'r grŵp ddim yn siwr, roeddwn i'n meddwl ei fod e ar y dde ond roedd Hanna'n dweud ei fod e ar y chwith. Yn y diwedd, penderfynodd y grŵp dderbyn fy ateb i - ar y dde.

Roeddwn i'n anghywir! Roedd Hanna'n gandryll! Gwaeddodd allan yn uchel, "Dyna ti! Fi oedd yn iawn! Rwyt ti'n hollol stupid. Rwyt ti bob amser yn meddwl dy fod ti'n iawn, on'd wyt ti, Clever Cloggs!"

Roeddwn i'n teimlo cymaint o embaras. Dw i'n dal i deimlo'r embaras! Fe wnaeth Hanna i fi deimlo'n fach iawn yn y dosbarth. Roeddwn i'n teimlo bod pawb yn edrych arna i a'u bod nhw'n gwneud hwyl am ben fy nhwpdra.

Hanna

Beth i'w wneud os ydych chi'n grac

Does dim angen colli tymer a gweiddi pan fydd pethau'n mynd o chwith! Mae ffyrdd eraill o ddelio â'r sefyllfa bob amser.

Pan fydd rhai pobl yn teimlo'n flin, maen nhw'n cyfrif i ddeg cyn dweud neu wneud unrhyw beth. Mae rhai pobl yn cerdded i ffwrdd neu'n canu cân yn dawel bach. Mae meddwl am bethau da yn eich bywyd chi'n ffordd dda o ddelio gyda'r sefyllfaoedd yma ac mae siarad â rhywun yn gallu helpu. Cofiwch hefyd, os bydd rhywun yn gweiddi arnoch chi, efallai bod problemau gydag e / hi yn ei fywyd personol!

Da chi, peidiwch â gweiddi a cholli'ch tymer os ydych chi'n teimlo'n flin, yn grac neu'n ddig!













































































































